УРОК РАЗВІЦЦЯ МОВЫ. САЧЫНЕННЕ ПА АПОВЕСЦІ ВАСІЛЯ БЫКАВА «ЖУРАЎЛІНЫ КРЫК»

Мэта ўрока: праверыць здольнасць вучняў самастойна складаць план пісьмовай працы, уменне выбіраць цытаты ў якасці доказаў сваіх выказванняў, правільна, лагічна будаваць тэкст сачынення, рабіць вывады. Тэмы сачыненняў могуць быць наступныя: «Мой любімы герой у аповесці Васіля Быкава "Жураўліны крык"», «I адна ў мяне — пра Радзіму – сягоння трывога...» (Пімен Панчанка), «Параўнальная характарыстыка Фішара і Глечыка», «Мае адносіны да паводзін Аўсеева і Пшанічнага», «Адметнасць сюжэтнай будовы аповесці Васіля Быкава "Жураўліны крык"» ці іншыя – на выбар настаўніка.

Ход урока

План сачыненняў можа быць вельмі розным. Калі ў якасці свайго любімага героя вучні выберуць Фішара, то магчымы наступны план:

1.
Даваенны занятак Фішара.

2. Ці быў падрыхтаваны Фішар да вайны? Чаму ён адчуў сябе «белай варонай, няўмекам» сярод іншых байцоў?
3. Паводзіны Фішара на пераездзе, узаемаадносіны з байцамі.
4. Як характарызуе Фішара як асобу момант яго гібелі?
5. Адносіны Васіля Быкава да свайго героя.


Выбраўшы для характарыстыкі вобраз Васіля Глечыка, дзеці ў сваім сачыненні могуць арыентавацца на наступныя моманты:

1. Першае ўражанне ад знаёмства з Глечыкам.

2. Чаму ўсё кароткае жыццё Глечыка даволі жорстка вучыла яго «трымаць сябе ў руках»?
3. «Эх, каб можна было спыніць час, перайначыць жыццё спачатку...»
4. Самы балючы даваенны ўспамін Глечыка. Адносіны да маці.
5. Як, на твой погляд, ставіцца да героя Васіль Быкаў?
Дарэчы, вобразы гэтых двух герояў (Фішара і Глечыка), зусім маладых, найбольш безабаронных, светлых сваёй душой, вучням будзе няцяжка разгледзець у параўнанні. У такім выпадку план сачынення можа быць наступным:

1. Даваеннае жыццё герояў.

2. Што аб'ядноўвае і розніць Фішара і Глечыка?

3. Якія погляды герояў табе падаюцца найболып прывабнымі?

4. Аўтарскія адносіны да Фішара і Глечыка.


Калі, напрыклад, дзеці выберуць для разгляду апошнюю тэму — «Адметнасць сюжэтнай будовы аповесці Васіля Быкава "Жураўліны крык"», то будзе добра, калі яны адзначаць у сваім сачыненні, што пісьменнік вельмі падрабязна расказаў пра даваенны лёс кожнага з шасці байцоў, якія павінны былі на чыгуначным пераездзе стрымаць немцаў, і праз гэты аповед падрыхтаваў чытача да таго, што кожны з іх будзе вымушаны зрабіць свой уласны выбар, падрабязна прасачыў, як гэта адбываецца. Васіль Быкаў пераканаўча сцвердзіў, што адзінага для ўсіх рашэння быць не магло, бо людзі, што засталіся на пераездзе, вельмі розныя, у кожнага з іх свой жыццёвы вопыт і погляд на жыццё. Сумна, балюча завяршаюць жыццё Аўсееў і Пшанічны, трагічна гінуць Карпенка, Фішар, Свіст і Глечык.

Важна, каб васьмікласнікі зразумелі, чаму пісьменнік не дае сваёй аўтарскай ацэнкі кожнаму з герояў, і выказалі сваё асабістае меркаванне на гэту праблему.

